
MISI SUKARELAWAN SISWA YSS-ASEAN 2026: MERENTASI FELDA,
KOMUNITI ORANG ASLI DAN KEPELBAGAIAN BUDAYA

PUTRAJAYA, 16 Oktober — Kepelbagaian komuniti, budaya dan latar
belakang menjadi keunikan MADANI Berkhidmat: Misi Sukarelawan Siswa
YSS-ASEAN ke Johor dan Negeri Sembilan 2026 apabila Yayasan
Sukarelawan Siswa (YSS), Kementerian Perpaduan Negara (KPN),
memperluas jangkauan kesukarelawanan ke lokasi baharu, termasuk kawasan
FELDA dan perkampungan Orang Asli Temuan.

Misi yang berlangsung dari 16 Oktober hingga 2 November 2026 ini
melibatkan seramai 50 orang Sukarelawan Siswa, terdiri daripada pelajar
pelbagai etnik dan kaum dari Institusi PendidikanTinggi (IPT) tempatan serta
pelajar antarabangsa dari Vietham. Penyertaan ini mencerminkan semangat
kesukarelawanan yang merentasi sempadan budaya dan negara, di samping
membuka ruang kepada perkongsian pengalaman serta pembelajaran antara
masyarakat ASEAN.

Antara keunikan misi kali ini ialah penglibatan YSS buat pertama kali di
lokasi FELDA, iaitu FELDA Air Tawar 3, Kota Tinggi, Johor. Selain itu, misi ini
turut membawa Sukarelawan Siswa ke Kampung Orang Asli Tekir, Seremban,
Negeri Sembilan, yang membuka peluang kepada sukarelawan untuk
mendekati komuniti Orang Asli Temuan, memahami kehidupan masyarakat
setempat serta mengenali adat dan budaya mereka.

Bagi misi kali ini, Sukarelawan Siswa akan ditempatkan di lima (5) lokasi
berasingan, iaitu tiga (3) lokasi di Johor dan dua (2) lokasi di Negeri Sembilan
laitu;

FELDA Air Tawar 3, Kota Tinggi, Johor

Kampung Awat, Segamat, Johor

Kampung Batu Puteh, Batu Pahat, Johor

Kampung Orang Asli Tekir, Seremban, Negeri Sembilan

Kampung Gementir dan Kampung Tengah, Kuala Pilah, Negeri
Sembilan

arwdPE

Sepanjang misi, para sukarelawan akan melaksanakan pelbagai projek dan
aktiviti berdasarkan keperluan komuniti, termasuk penyelenggaraan dan
penceriaan ruang menunggu pelajar, kelas tambahan, bengkel literasi digital,
pembangunan laman web rasmi kampung, penambahbaikan pintu gerbang
kampung serta sukan rakyat bersama komuniti.

YB Datuk Aaron Ago Dagang berkata, “Sejak penubuhannya pada tahun 2012,
YSS telah melaksanakan sebanyak 104 misi kesukarelawanan di dalam dan
luar negara, melatih lebih daripada 2,700 orang sukarelawan melalui
pendekatan pembelajaran berasaskan pengalaman serta memberi manfaat
kepada lebih 400,000 penerima manfaat”. Tambah beliau, penyertaan pelajar
antarabangsa dari Vietham dalam misi ini turut menyokong aspirasi
International Volunteer Year (IVY 2026) melalui kerjasama kesukarelawanan
merentasi negara bagi memperkasa komuniti dan menggalakkan
pembangunan mampan’.

Menerusi misi ini, YSS terus memperkukuh peranan kesukarelawanan sebagai
wadah untuk merapatkan jurang antara komuniti, menghargai kepelbagaian
serta menyemai nilai perpaduan dalam kalangan generasi muda, selaras
dengan aspirasi Malaysia MADANI.

